
Südost Centar Teslić 
Suedost Europa Kultur e.V. je, kroz raznovrsne projekte pomoći i podrške, prisutna na području opštine Teslić  od 1998. godine i trenutno je jedina međunarodna organizacija, koja u Tesliću ima svoj Centar.

U  naš Centar svakodnevno dolazi veliki broj posjetilaca. Dolaze privučeni raznovrsnim aktivnostima koje sprovodimo, a koje su usklađene sa potrebama i interesima naših korisnika, no značajan je i broj onih koji dođu da traže pomoć, savjet, informišu se o svojim pravima ili, jednostavno, da sa nama popričaju o svojim svakodnevnim problemima.


Centar je koncipiran tako da bude jedno otvoreno mjesto, gdje će ljudi dolaziti, da se druže, razmjenjuju informacije, znanja i iskustva, razvijaju svoje sposobnosti, ali i da nauče nešto novo o sebi, drugima i kako da postanu aktivni članovi ovog društva. Svako može da nađe nešto za sebe  i stoga je dobna, polna i nacionalna struktura naših korisnika raznovrsna.

Rad na traumi
Radeći na traumi, kao i njenoj prevenciji, u Centru primjenjujemo različite metode, počevši od individualnih kontakata, grupnog rada, a poseban akcenat stavljamo na grupe za samopomoć.

Grupe za samopomoć
Da bi osoba mogla da se otvori i priča o svojim traumama ili neprijatnim iskustvima, neophodno je da postoji sigurno mjesto – utočište, u kojem se osoba osjeća ugodno, sigurno, zaštićeno i da ima potpuno povjerenje u osobu, kojoj se otvara. U našem Centru uspjeli smo stvoriti upravo takvo povjerljivo i sigurno okruženje, a saradnja sa lokalnim stručnjacima je rezultirala da se prve grupe za samopomoć pokrenu 2001. i one u kontinuitetu traju i danas. 

Trenutno imamo dvije grupe za samopomoć, mušku i žensku, a s njima jednom sedmično radi naš volonter dr. Boško Đurić, neuropsihijatar, koji ima bogato iskustvo u radu sa traumatizovanim osobama. 

Na osnovu opservacije članova grupa kao i kroz razgovor s njima prije ili poslije seansi, a i na osnovu njihovog broja, da se zaključiti da je ovakav vid pružanja pomoći neophodan i da daje izuzetno pozitivne rezultate. 

Psihosocijalne radionice za djecu i adolescente 
Djeca su korisnici, kojima naš Centar od samog početka svog rada posvećuje veliku pažnju. Do sada se s njima radilo isključivo u Centru, ali se od skora mnoge od naših aktivnosti sprovode u školama, kako bi bile dostupne što većem broju djece. 

Uz podršku i razumijevanje  Osnovne škole «Ivo Andrić» na Đuliću, od oktobra 2002 u ovoj školi radimo psihosocijalne radionice s učenicima petog razreda, a s ciljem izgradnje i razumijevanja odnosa dijete – odrasli, te razvijanju kreativnih sposobnosti djeteta, njegove samostalnosti i slobode izražavanja.  

Takođe nastojimo upoznati djecu s temama kao što su dječija prava i nenasilna komunikacija. Reakcije djece, koja se po prvi put susreću sa radioničarskim načinom rada, su više nego pozitivne i sve veći broj djece pokazuje želju da se uključi u rad.
Smatrajući da su adolescenti jedna osjetljiva grupa, kojoj se treba posvetiti posebna pažnja, u septembru prošle godine, u našem 

Centru pokrenuli smo ciklus vrlo interesantnih psiholoških radionica, prilagođenih upravo adolescentima. 

Radionice imaju za cilj prevazilaženje traumatskih iskustava, te opšte jačanje ličnosti, razvijanje komunikacije i slobode izražavanja, kao i jačanje procesa integracije pojedinca u njegovo okruženje. 

Rezultati evaluacije prvog ciklusa radionica ukazuju da je ovakav način rada bio potpuno nov za njih, ali da pozitivno utiče na njihovo opšte stanje. Kroz radioničarski rad i u maloj grupi, imali su priliku da jako puno nauče o sebi i drugima. 

Trenutno je u toku  rad sa novom grupom adolescenata, koji otkrivaju tajne psihologije ličnosti, biblioterapije i drugih metoda i prihvataju to na, nijma svojestven, prirodan način.

Individualna pomoć
Ono što je važno naglasiti je to da se kroz gore navedene načine rada identifikuju pojedinci, kojima je potrebna posebna pomoć i podrška na prevazilaženju traume. nakon čega se s njima nastavlja individualni rad. Ali, mogućnost za ovakvom vrstom pomoći ostavljena je i svim drugim koji to žele. Ono što nam je najvažnije jeste da su nam mnogi ukazali svoje povjerenje, dolazeći u naš Centar, tražeći ovakav vid pomoći. Na ovaj način nećemo promijeniti nečiji život iz temelja, ali pokušavamo ohrabriti osobu da to samostalno uradi.

Mi smo svjesni u kojoj mjeri možemo pomoći onima, koji nam se obrate, ali isto tako i da ne možemo pomoći svima koji zatraže našu pomoć. One osobe, kod kojih uočimo da im je potrebna dugotrajnija pomoć ili neki drugi vid pomoći, upućujemo na odgovarajuće institucije u Tesliću, Doboju i Zenici.

Jačanje trećeg sektora
Nevladin sektor u Tesliću je u poređenju sa nekim drugim opštinama u svojoj regiji srazmjerno razvijen, no ipak treba još dosta raditi na njegovom unapređenju.

U cilju jačanja kapaciteta lokalnih organizacija i poboljšanja međusobne saradnje, uspostavljanja protoka informacija, kao i razvijanje građanske svijesti, sredinom 2001. godine suedost je inicirao formiranje Foruma nevladinih organizacija, koji trenutno broji 15 članica. Članice se redovno sastaju, razmjenjuju informacije, znanja i iskustva i planiraju zajedničke akcije. Obzirom da kapaciteti lokalnih organizacija nisu jednako razvijeni, suedost u zadnje vrijeme pomaže 'slabijim' članicama Foruma, kroz obavljanje redovnih individualnih konsultacija i pružanja praktične pomoći. 

Koristeći svoje vlastitio iskustvo i dajući konkretne primjere iz prakse, pokušavamo pomoći organizacijama u rješavanju njihovih svakodnevnih zadataka i problema, kao što su pisanje prijedloga projekata, namicanje sredstava, kontaktiranje sa donatorima, kontakti sa lokalnim vlastima, medijima i ostalo. Esperanto udruženje, Radio klub, Izviđači , te Udruženje žena «Viktorija» su, koristeći prednosti našeg konsultativno-savjetodavnog rada, zadnjih mjeseci doživjeli vidni napredak.

Važan cilj našeg projekta je uspostavljanje saradnje preko entitetskih granica. Iz tog razloga, početkom ove godine suedost je organizovao niz seminara, na kojima su učešće uzeli predstavnici nevladinih organizacija iz Teslića i susjedne opštine Tešnja. 

Vrijednost tih susreta nije samo u znanju koje su stekli, već i u uspostavljenim kontaktima, koje sada održavaju i bez naše pomoći, a pripremaju i neke zajedničke aktivnosti. U cilju pružanja podrške ovom započetom procesu međusobne saradnje, početkom jeseni namjeravamo organizovati i drugi ciklus seminara.

Druženje žena   
Prve, koje su našle svoje mjesto u ovom Centru su bile žene. One su ovdje pronašle svoj mirni kutak redovno dolazeći na razgovor i druženje. Trenutno se u Centru sastaje grupa, koja je sebi dala za zadatak da pomaže starim i iznemoglim licima sa područja naše opštine, koja žive u posebno teškim uslovima. Stoga su, s ciljem pružanja pomoći ovim osobama, nedavno sprovele akciju prikupljanja hrane i higijenskih proizvoda. 

Ove žene su takođe aktivne i na drugim poljima: uzele su učešće u akciji čišćenja grada, zatim u obogaćivanju kulturnog života grada, organizujući razne  manifestacije, a njihovi planovi za budućnost vezani su i za borbu protiv nasilja u porodici. Tako ove žene svojim primjerom pokazuju kako izgleda jedno aktivno civilno društvo, šta se uz malo dobre volje može učiniti za lokanu zajednicu. 

Naša uloga u ovome jeste da im ponudimo prostor, ohrabrimo ih i podržimo, te da im pomognemo da se što bolje organizuju. 

Ostale aktivnosti

Kurs engleskog jezika 
Među raznim edukacija, koje se sprovode u našem Centru, kurs engleskog jezika zauzima posebno mjesto, jer akcenat nije stavljen samo na učenje jezika. Svaki put se jedan dio časa odvoji za diskusiju o raznim temama, koje se tiču mladih, i oni to čine sa velikim entuzijazmom. Svaki put nestrpljivo čekaju za njih pripremljenu temu, a teme su vezane za film, muziku, književnost, nenasilnu komunikaciju, profesionalnu orjentaciju, zdravstvenu zaštitu i slično. 

Nenasilna razrada konflikata 
Sve više učenika dolazi u konflikt sa zakonom ili pokazuje različite vidove neprimjerenog ponašanja u školi. Upravo iz tog razloga smo, u uskoj saradnji sa Osnovnom školom “Petar Petrović Njegoš”, za takvu djecu organizovali redovne radionice nenasilne razrade konflikata, gdje ih učimo kako da se tolerantnije odnose jedni prema drugima i da rješavaju konflikte  bez upotrebe nasilja. 

Drago nam je što djeca rado dolaze i što rezultati ovog načina rada postaju vidljivi. Ovakve kurseve, ali u nešto drugačijoj formi, nudimo i drugima, npr. predstavnicima NVO-a. 

Kreativne radionice

Kreativne radionice  su namjenjene djeci i omladini, koji rade na različite teme, koristeći se pri tome različitim tehnikama. Na ovaj način djeca ne uče samo o datoj temi, već i o tome, kako se kreativno izražavati i kako da na nečemu zajedno rade. 

Ako ste zainteresovani za naše aktivnosti ili želite da saznate nešto više o našem radu, možete nas kontaktirati telefonom 053 735 245 ili poslati email suedost@skaut.ba 

Novosti iz ostalih Centara 
Aktivnosti NVO Foruma 

Bosanski Novi/Novi Grad 
Protekli period je bio u znaku okruglih stolova, pa su u zadnja tri mjeseca održana čak tri. Teme su bile raznolike: problem otpada i mogućnosti reciklaže, zapošljavanje i položaj mladih u Novom. 

Okrugli sto na temu otpada i reciklaže, koji je održan sredinom marta, je ocijenjen kao dobar početak buduće saradnje nevladinih organizacija i predstavnika opštinskih vlasti iz Bos. Krupe, Bihaća, i  Bosanskog Novog/Novog Grada, komunalnih preduzeća navedenih opština, te resornih ministarstava RS i Unsko-sankog kantona. 

Važno je istaći podatak da je Forum NVO ušao u ovogodišnji budžet opštine. Sredstva, koja smo dobili, nisu velika, ali su ipak dobrodošla i mi ih vidimo kao spremnost opštine da prepozna i nagradi dosadašnji rad i zalaganje Foruma. Saradnja sa opštinskim vlastima je otišla i dalje, tako da je nedavno dogovoreno prisustvo predstvanika Foruma skupštinskim zasjedanjima. 

Treći omladinski parlament BiH
Predstavnica  suedosta iz Bosanskog Novog/Novog Grada učestvovala je na trećem omladinskom parlamentu iz Bosne i Hercegovine, koji se održao 27. i 28. februara u Sarajevu. Učesnici ovog parlamenta su bili mladi ljudi iz različitih dijelova zemlje, koji se već više godina aktivno  bave  pitanjima mladih. Imali su mogućnost da iznesu svoje mišljenje i daju prijedloge za razvoj omladinske politike u BiH. Cilj ovakvog mrežnog rada i lobiranja je da se uspostavi 'zvaničan' glas omladine na ministarskom nivou. 

Novosti Ponsa 
Pons je i u ovom periodu započeo sa serijom seminara za menadžment osam srednjih škola iz Bijeljine, Tuzle, Gradačca, Modriče, Teslića, Tešnja, Bosanskog Novog/Novog Grada i Bosanske Krupe, te savjete učenika, roditelja i nastavnika, a s ciljem osnaženja ovih struktura, ali i prepoznavanja potencijala i potreba ovih škola. 

Do sada su školski savjeti prošli kroz treninge iz oblasti pripreme projekta, strateškog planiranja i namicanja sredstava, a koji će im omogućiti da se aktivno uključe u iznalaženje riješenja za probleme u svojoj zajednici, oslanjajući se u prvom redu na vlastite resurse.

Možda je najvažnija stvar ta, da su oni konačno shvatili i prepoznali činjenicu da samo aktivnim učešćem i zajedničkim naporima svih aktera u zajednici mogu doprinijeti promjenama u svoj okolini. 

Psihosocijane radionice sa učenicima Osnovne škole „Ivo Andrić“na Đuliću

